
Xocalı harayı 

 

O gecə yaddan çıxmaz, o gecə qan-qadalı 

Qan içində çırpınan, tənha qalan Xocalı! 

O qadalı gecənin nalələri bitərmi, 

Çəkilən sinə dağı ürəklərdən gedərmi? 

 Neçə ildir ah çəkir, haray salır Xocalı 

 Qəmli-qəmli boylanır Zəngəzur, həm Borçalı, 

 Pərən-pərən düşmüşük, nədir bu qara yazı? 

Yaman göynəyir Göyçə, qəm çəkir Qarayazı... 

Hardan gəldi bu qismət, hardan gəldi bu bəla, 

Xoyrat deyir Kərküküm, qan ağlayır Kərbəla. 

Təbrizin ağrısından ağızlarda əsir dil, 

Zəncan haray qoparır, inildəyir Ərdəbil. 

Zəngəbasar basılıb, Şuşam bağlı qalıbdı, 

Ana torpaqlarımda düşmən yuva salıbdı. 

Dindirməmiş hönkürür orda hər məzar daşı, 

Xarı gülə su səpir, əsirlərin göz yaşı... 

Yurduma kəc baxana amansızdır nifrətim, 

Ağlamaqdan kar aşmaz, qalx ayağa, millətim! 

Millətimin birliyi qoy yayılsın cahana, 

Nəsib olsun bütövlük anam AZƏRBAYCANA! 

